
Nagħti l-kunsens tiegħi.

(L.S.) MARIE-LOUISE
COLEIRO PRECA

President

29 ta' Lulju, 2016

ATT Nru XXXIX tal-2016

ATT biex jipprovdi għal konċessjonijiet ta' parkeġġjar għal
persuni b'diżabilità.

IL-PRESIDENT, bil-parir u l-kunsens tal-Kamra tad-Deputati,
imlaqqgħa f'dan il-Parlament, u bl-awtorità tal-istess, ħarġet b'liġi dan
li ġej:-

Titolu fil-qosor 
u bidu fis-seħħ.

1. It-titolu fil-qosor ta' dan l-Att huwa l-Att tal-2016 biex
jipprovdi għal Konċessjonijiet ta' Parkeġġjar għal Persuni
b'Diżabilità.

(2) Dan l-Att għandu jidħol fis-seħħ fid-data li l-Ministru
responsabbli għad-drittijiet ta' persuni b'diżabilità jistabbilixxi
permezz ta' avviż fil-Gazzetta u dati differenti jistgħu jiġu
stabbiliti għal dispożizzjonijiet differenti u għanijiet differenti ta' dan
l-Att.

Tifsir.2. F'dan l-Att sakemm ir-rabta tal-kliem ma teħtieġx xort'oħra
-

"Standards ta' Aċċess għal Kulħadd" tfisser l-iStandards ta'
Aċċessibilità għal Kulħadd fl-Ambjent tal-Bini f'Malta;

"applikant" tfisser persuna b'diżabilità li tapplika għall-Blue
Badge;

Kap. 9.
"att pubbliku" tfisser att pubbliku kif imfisser fl-artikoli 183 sa

190 tal-Kodiċi Kriminali;

VERŻJONI ELETTRONIKA



A 1272

"Blue Badge" tfisser karta ta' parkeġġ għal persuni b'diżabilità li
jikkwalifikaw taħt dan l-Att sabiex ikollhom din il-karta;

"Bord" tfisser il-bord mediku magħmul minn tabib,
fiżjoterapista u terapista okkupazzjonali;

"detentur" tfisser kwalunkwe persuna b'diżabilità li għandha l-
Blue Badge maħruġa taħt dan l-Att;

Kap. 413.
"diżabilità” tfisser diżabilità kif imfisser taħt id-

dispożizzjonijiet tal-Att dwar l-Opportunitajiet Indaqs (Persuni
b'Diżabilità);

Kap. 464.
"fiżjoterapista" tfisser kwalunkwe persuna reġistrata bħala

fiżjoterapista skont it-Tielet Skeda li tinsab mal-Att dwar il-
Professjonijiet tas-Saħħa;

Kap. 413.

"Kummissarju għad-Drittijiet ta' Persuni b'Diżabilità" tfisser il-
Kummissarju għad-drittijiet ta' Persuni b'Diżabilità taħt id-
dispożizzjonijiet tal-Att dwar Opportunitajiet Indaqs (Persuni
b'Diżabilità);

Kap. 164.
"Kummissarju tal-Pulizija" tfisser il-Kummissarju tal-Pulizija

kif imfisser fl-Att dwar il-Pulizija;

"nuqqas", fil-kuntest ta' diżabilità, tfisser kull telfien,
restrizzjoni jew anormalità ta' funzjoni psikoloġika, fiżjoloġika jew
struttura jew funzjoni anatomika;

Kap. 413.
"persuna b'diżabilità" tfisser kwalunkwe persuna b'diżabilità kif

imfisser fl-Att dwar l-Opportunitajiet Indaqs (Persuni b'Diżabilità);

"skema" tfisser skema li permezz tagħha detentur jingħata
konċessjoni ta' parkeġġ sabiex jittaffew l-iżvantaġġi li jġib miegħu xi
wieħed min-nuqqasijiet imfissra fl-artikolu 13.

"spazju apposta għall-parkeġġ" tfisser postijiet għall-parkeġġ
riżervati għad-detenturi;

Kap. 464.
"tabib" tfisser kwalunkwe persuna li hi reġistrata fir-Reġistru

Mediku taħt id-dispożizzjonijiet tal-Att dwar il-Professjonijiet tas-
Saħħa;

Kap. 464.
"terapista okkupazzjonali" tfisser kwalunkwe persuna reġistrata

bħala terapista okkupazzjonali skont it-Tielet Skeda tal-Att dwar il-
Professjonijiet tas-Saħħa;

"uffiċjal awtorizzat" tfisser uffiċjal pubbliku nominat mill-
Kummissarju għad-Drittijiet ta' Persuni b'Diżabilità bħala l-persuna

awtorizzata sabiex tamministra l-iskema, toħroġ il-Blue Badge, u, sal-
limitu ta' kull setgħa delegata kif previst hawn aktar 'il quddiem,
tinkludi kull persuna delegata għal dan il-għan mill-uffiċjal pubbliku
nominat bħala l-uffiċjal awtorizzat;

"valutazzjoni" tfisser valutazzjoni medika li tkun saret mill-
Bord sabiex jiddetermina jekk persuna hijiex eliġibbli li tingħata l-
Blue Badge;

L.S. 65.11
"vettura" tfisser mezz ta' trasport kif imfisser fir-Regolamenti

dwar il-Vetturi bil-Mutur ħlief għat-tifsiriet "motor cycle", "quad
bike", "motor tractor", "vetturi N1", "vetturi N2" u "vetturi N3".

Skema għal 
spazji apposta 
ta' parkeġġ.

3. (1) Għandu jkun hemm skema li permezz tagħha
persuni b'diżabilità li jikkwalifikaw taħt dik l-iskema jingħataw Blue
Badge li tħalli vettura tipparkja fl-ispazji apposta ta' parkeġġ.

(2) L-għan tal-iskema huwa li tiffaċilita l-integrazzjoni soċjali
u l-mobilità ta' persuni b'diżabilità billi tiżdied l-aċċessibilità u
titnaqqas it-tbatija li jaffaċċja d-detentur billi tingħatalu konċessjoni
sabiex titnaqqaslu d-distanza bejn il-vettura pparkjata użata bħala
mezz ta' trasport tad-detentur u d-destinazzjoni tad-detentur.

Ħruġ tal-Blue 
Badges.

4. (1) Il-Kummissarju għad-Drittijiet ta' Persuni
b'Diżabilità għandu jkun responsabbli għall-iskema u biex jawtorizza
l-ħruġ tal-Blue Badges.

(2) Blue Badge għandu jkollha d-disinn imfassal skont l-
Iskeda III, għandha tkun prova fiha nnifisha u għandha tkun
ikkunsidrata għall-finijiet u l-iskopijiet kollha bħala att pubbliku.

(3) Blue Badges għandhom jinħarġu wara li tkun saret
valutazzjoni mill-Bord.

Uffiċjal 
awtorizzat.

5. (1) Il-Kummissarju għad-Drittijiet ta' Persuni b'Diżabilità
jista' jinnomina uffiċjal pubbliku li jaqa’ taħt ir-responsabilità tal-
Ministru għal-Ġustizzja, Affarijiet Soċjali, Saħħa, Trasport jew għall-
Intern sabiex jaġixxi bħala uffiċjal awtorizzat.

Kap. 440.

(2) Reġistru ta' persuni li japplikaw sabiex ikunu vvalutati
mill-Bord għandu jinżamm mill-uffiċjal awtorizzat; id-
dispożizzjonijiet tal-Att dwar il-Protezzjoni u l-Privatezza tad-Data
għandhom japplikaw fir-rigward ta' data miżmuma fir-reġistru.

Spazji apposta 
ta' parkeġġ.

6. (1) Għandha tkun ir-responsabilità tal-Awtorità dwar it-
Trasport f'Malta sabiex toħloq spazji apposta ta' parkeġġ f'żoni ta'
parkeġġ u f'toroq pubbliċi:

Iżda meta żona ta' parkeġġ ma tkunx miftuħa għall-

pubbliku, għandu jkun hemm allokazzjoni xierqa ta' spazji apposta ta'
parkeġġ għal persuni b'diżabilità li frekwentement ikunu f'dik iż-
żona.

(2) Il-Kunsilli Lokali jistgħu joħolqu aktar spazji apposta ta'
parkeġġ skont skemi eżistenti ta' parkeġġi lokali u jagħtu aktar
konċessjonijiet ma' dawk li diġà ngħataw taħt dan l-Att lid-detenturi,
bil-kondizzjoni li l-Awtorità dwar it-Trasport f'Malta tapprova tali
konċessjonijiet.

(3) Spazji apposta ta' parkeġġ għandhom jiġu identifikati billi
jkun hemm simbolu ta' aċċess kif jista' jkun approvat mill-
Kummissarju għad-Drittijiet ta' Persuni b'Diżabilità minn żmien għal
żmien u f'konformità mal-iStandards ta' Aċċess għal Kulħadd.

(4) L-ispazji apposta ta' parkeġġ għandhom ikunu ta' daqs,
għamla u allokati skont l-iStandards ta' Aċċess għal Kulħadd.

Valutazzjoni 
mill-Bord.

7. (1) Persuna b'diżabilità tista' tapplika għal valutazzjoni
mill-Bord b'tali mod kif preskritt mill-uffiċjal awtorizzat, li joħroġ
lista ta' dokumenti li jeħtieġ li jkunu sottomessi lill-Bord u jitlob
għall-ħlas ta' kwalunkwe miżata applikabbli kif jista' jkun preskritt.

(2) L-iskema tista' tibda tintuża wara li l-Bord ikun approva l-
applikazzjoni u l-applikant ikun irnexxielu jikseb il-Blue Badge.

Blue Badge. 8. (1) Il-Blue Badge għandha tippermetti li vettura -

(a) li biha d-detentur ikun qiegħed jivvjaġġa, jew;

(b) li tkun ser tintuża għall-ivvjaġġar immedjat tad-
detentur,

sabiex tiġi pparkjata fl-ispazji apposta ta' parkeġġ.

(2) Meta vettura tkun ipparkjata fi spazju apposta ta' parkeġġ,
il-Blue Badge għandha dejjem tidher f'post prominenti fuq il-ħġieġa
ta' quddiem tal-vettura. Meta tkun qed tintuża, il-Blue Badge għandha
tkun murija fuq quddiem tal-vettura b'tali mod li l-Blue Badge,
jiġifieri n-naħa li turi s-simbolu tal-aċċess, tkun viżibbli għall-finijiet
ta' verifika.

(3) Il-Blue Badge għandha tibqa' valida għall-perjodu
speċifikat fid-dokument innisfu; madanakollu, f'ebda każ il-perjodu
ta' validità ma għandu jeċċedi ħames snin:

Iżda fi kwalunkwe żmien partikolari, Blue Badge waħda
biss maħruġa f'isem id-detentur tkun meqjusa bħala waħda valida.

(4) M'għandux ikun hemm dritt ta' tiġdid awtomatiku wara li
tkun skadiet il-validità tal-Blue Badge, iżda d-detentur għandu jkollu
d-dritt li jerġa' japplika għal Blue Badge ġdida. Tali applikazzjoni
għandha tiġi preżentata tliet xhur qabel ma tiskadi l-Blue Badge u,
mat-tiġdid, l-applikant għandu jagħti lura l-Blue Badge li tkun skadiet
meta jiġbor il-ġdida:

Iżda l-uffiċjal awtorizzat għandu jipproċessa l-
applikazzjoni fi żmien xahrejn mid-data tal-valutazzjoni:

Iżda wkoll il-Kummissarju għad-Drittijiet ta' Persuni
b'Diżabilità għandu minnufih jawtorizza tali għotja.

Bord.9. (1) Il-Kummissarju għad-Drittijiet ta' Persuni
b'Diżabilità għandu jaħtar bord sabiex iwettaq valutazzjoni medika
fuq l-applikant. Il-Bord għandu jkun magħmul minn:

(a) tabib,

(b) fiżjoterapista, u

(ċ) terapista okkupazzjonali.

(2) Il-Bord għandu jeżerċita l-funzjonijiet tiegħu fil-post
magħżul mill-uffiċjal awtorizzat.

(3) Meta l-Bord jirrifjuta milli jagħti Blue Badge, wieħed
għandu d-dritt għall-appell. L-applikant li ma rnexxilux jikseb il-Blue
Badge jista' jippreżenta appell bil-miktub indirizzat lis-Segretarju tal-
Bord tal-Appelli sa mhux aktar minn tletin (30) jum tax-xogħol mid-
data li tkun intbagħtet l-ittra ta' rifjut.

Bord tal-
Appelli.

10. (1) Il-Kummissarju għad-Drittijiet ta' Persuni
b'Diżabilità għandu jaħtar Bord tal-Appelli li jkun magħmul minn:

(a) uffiċjal tal-pulizija li għandu jkun mhux inqas minn
grad ta' spettur assenjat fuq dmirijiet ta' traffiku, li għandu
jippresjedi l-appelli, innominat mill-Kummissarju tal-Pulizija;

(b) tabib, għajr dak li jkun inħatar fuq il-Bord;

(ċ) avukat; u

(d) membru li jkun persuna b'diżabilità nominata mill-
Kummissarju għad-Drittijiet ta' Persuni b'Diżabilità.

(2) Il-Bord għandu jirrevedi u jiddeċiedi l-appelli li jkunu saru
skont l-artikolu 9.

(3) L-uffiċjal awtorizzat għandu jaħtar segretarju tal-Bord tal-
Appelli.

Blue Badge 
temporanja u 
sostituzzjoni 
tagħha.

11. (1) Jekk Blue Badge aċċidentalment jew bl-użu tagħha
tinqered jew titħassar, id-detentur għandu, minnufih, jirrapporta l-fatt
lill-uffiċjal awtorizzat; meta Blue Badge titħassar, id-detentur għandu
jagħtiha lura lill-uffiċjal awtorizzat.

(2) Jekk Blue Badge tintilef jew tinsteraq, id-detentur għandu
jirrapporta dan il-fatt lill-uffiċjal awtorizzat, u għandu jirrapporta lill-
Pulizija Eżekuttiva jew jieħu affidavit maħluf quddiem
Kummissjunarju b'Setgħa li Jagħti Ġurament. Tista' tinħareġ Blue
Badge temporanja mill-uffiċjal awtorizzat wara li jkun irċieva rapport
li l-Blue Badge intilfet, ġiet misruqa, distrutta jew tkun tħassret, meta
titħallas il-miżata applikabbli:

Iżda f'każ li l-Blue Badge tkun tħassret, id-detentur għandu
jagħtiha lura qabel ma tinħareġ il-Blue Badge temporanja.

(3) Is-sostituzzjoni tal-Blue Badge li tkun mitlufa, misruqa,
distrutta jew imħassra għandha tinħareġ mill-uffiċjal awtorizzat bil-
kondizzjoni li l-Blue Badge temporanja tkun ġiet mogħtija lura lill-
uffiċjal awtorizzat.

(4) Blue Badge tkun meqjusa li ntilfet meta l-uffiċjal
awtorizzat ikun sodisfatt li din mhijiex rekuperabbli.

Blue Badge 
rtirata.

12. (1) Għall-finijiet ta' dan l-Att, Blue Badge li ma tkunx
ġiet mimsusa, sakemm ma tkunx invalida, għandha sservi ta' evidenza
għall-identità tad-detentur, u għandha tkun aċċettata bħala tali.

(2) Kwalunkwe uffiċjal pubbliku jew parti interessata li
tissuspetta li l-persuna li qed tagħmel użu mill-Blue Badge mhijiex
qed tagħmel dan b'tali mod kif inhu preskritt mid-dispożizzjonijiet ta'
dan l-Att, jew li l-Blue Badge tkun ġiet mimsusa, għandu jagħmel
rapport għand il-Pulizija.

(3) Meta għal xi raġuni xi wieħed mid-dettalji jew kwalunkwe
informazzjoni oħra li tinsab fil-Blue Badge hija jew issir skorretta, id-
detentur għandu, minnufih, jirrapporta dan lill-uffiċjal awtorizzat u
għandu jagħti lura l-Blue Badge, u jagħti d-dettalji kollha kif ikun
mitlub minn dak l-uffiċjal.

(4) L-uffiċjal awtorizzat għandu jimmarka l-Blue Badge bħala
"Irtirata għax Skorretta" u, jew jeqridha u għandu joħroġ Blue Badge
oħra bħala sostituta tagħha.

Kriterji ta' 
eliġibilità.

13. Il-persuni li ġejjin huma eliġibbli sabiex jikkwalifikaw
għall-Blue Badge:

(a) persuni b'nuqqas ta' dawl b'mod permanenti li
jirriżulta f'akutezza viżwali li ma teċċedix 6/60 fl-għajn it-tajba
b'korretezza, jew b'limitu fil-qasam ta' viżwal li huwa inqas
minn angolu ta' 20° (viżjoni ta' mina) u li jużaw vettura fuq bażi
regolari; jew

(b) persuni b'nuqqas qawwi fiż-żewġ dirgħajn, li
regolarment isuqu vettura bil-mutur iżda ma jistgħux idawru l-
isteering wheel ta' vettura bil-mutur b'idejhom ukoll jekk dak l-
isteering hu ffittjat b'pum; jew

(ċ) persuni li għandhom nuqqas fiżiku permanenti u
sostanzjali li jirriżulta fl-inabilità li jimxu jew diffikultà kbira
biex jimxu jew li bħala riżultat l-isforz ta' mixi jista' jkun ta'
theddida fuq ħajjithom, u li jużaw vettura bil-mutur fuq bażi
regolari; jew

(d) persuni b'nuqqas qawwi u permanenti fis-saħħa
mentali u bi problemi qawwija ta' mġiba u li għandhom bżonn l-
għajnuna u superviżjoni b'mod frekwenti matul il-jum kif ukoll
matul il-lejl u li jagħmlu użu minn vettura bil-mutur fuq bażi
regolari:

Iżda persuni taħt l-età ta' sentejn huma eżonerati milli jkunu
eżaminati mill-Bord.

Applikabilità ta' 
dispożizzjonijiet 
oħra.

14. (1) Id-dispożizzjonijiet li ġejjin għandhom japplikaw fl-
implimentazzjoni tad-dispożizzjonijiet ta' dan l-Att:

(a) id-deskrizzjoni tal-Blue Badge għandha tintuża
f'Malta skont ir-Rakkomandazzjoni tal-Kunsill 98/376/KE tal-4
ta' Ġunju 1998 dwar karta ta' parkeġġ għal persuni
b'diżabilitajiet kif imsemmija fl-Iskedi I u III;

(b) ir-rakkomandazzjoni dwar ir-Rikonoxximenti
Komuni tal-Unjoni Ewropea skont ir-Rakkomandazzjoni tal-
Kunsill 98/376/KE tal-4 ta' Ġunju 1998 dwar karta ta' parkeġġ
għal persuni b'diżabilitajiet u l-emendi sussegwenti, imsemmija
fl-Iskeda II; u

(ċ) ir-rakkomandazzjoni tar-Rikonoxximent Reċiproku
ta' Blue Badge ta' pajjiż terz skont id-dispożizzjonijiet tal-Iskeda
II.

(2) Vetturi li juru l-Blue Badge għandhom jiġu eżentati mill-

VERŻJONI ELETTRONIKA



A 1278

ikklampjar jew irmonk, iżda kull multa li għaliha s-sewwieq jew sid
il-vettura jkun instab ħati għandha tiżdiedlu bi grad.

Reati u pieni. 15. (1) Kull persuna li -

(a) tuża Blue Badge li m'għadhiex aktar valida; jew

(b) tuża Blue Badge ta' detentur li miet; jew

(ċ) meta tkun qarib, kuratur jew tikkoabita mad-
detentur, ma tagħtix lura l-Blue Badge lill-uffiċjal awtorizzat
mal-mewt tad-detentur; jew

(d) meta ma tkunx id-detentur, tagħmel użu mhux
xieraq tal-Blue Badge mingħajr l-għarfien jew permess tad-
detentur; jew

(e) meta ma tkunx id-detentur, tagħmel użu mill-Blue
Badge bi kwalunkwe mod għajr dak preskritt fl-artikolu 8; jew

(f) meta tkun detentur, tuża Blue Badge li ġiet
irrappurtata li ġiet meqruda, mitlufa jew misruqa; jew

(g) bi kwalunkwe mod tbagħbas, tikkopja, tiffalsifika
jew tibdel Blue Badge; jew

(h) tisraq, tagħti, tixtri jew tbigħ Blue Badge li hija
valida, skaduta jew ikkupjata; jew

(i) tgħin jew tħajjar sabiex isir xi reat kontra l-paragrafi
(a) sa (h),

tkun ħatja ta' reat kontra d-dispożizzjonijiet ta' dan l-Att. 

(2) Kull persuna li twettaq reat kontra d-dispożizzjonijiet tas-
subartikolu (1) għandha, meta tinstab ħatja, teħel multa ta' mhux
anqas minn mitejn u tletin euro (€230) u mhux aktar minn ħames mitt
euro (€500) u l-irmonk tal-vettura; meta tinstab ħatja għal reat
sussegwenti, il-persuna teħel multa ta' mhux anqas minn elf euro
(€1,000) u mhux aktar minn elf u ħames mitt euro (€1,500), u l-
irmonk tal-vettura. 

Aktar 
dispożizzjonijiet 
fir-rigward ta' 
reati.

16. (1) Fil-każijiet imsemmija fl-artikolu 15(ċ), (d), (e), (f)
u (g) intenzjoni kriminali għandha tkun preżunta, sakemm l-akkużat
ma jġibx prova li huwa aġixxa mingħajr dik l-intenzjoni.

(2) Mingħajr preġudizzju għad-dispożizzjonijiet tas-
subartikolu (1), meta persuna tkun instabet ħatja fir-rigward tad-
dispożizzjonijiet tal-artikolu 15, il-persuna għandha wkoll tinstab

VERŻJONI ELETTRONIKA



A 1279

ħatja għal reati tat-traffiku.

(3) Detentur għandu jkun avżat li l-Blue Badge għandha tiġi
rtirata wara li jkun instab ħati li għamel użu mhux xieraq jew talli
ppermetta li l-badge tiġi użata b'mod mhux xieraq.

(4) Il-Kummissarju għad-Drittijiet ta' Persuni b'Diżabilità
għandu jirtira l-Blue Badge jekk id-detentur jinstab ħati għal darbtejn
ta' użu mhux xieraq.

(5) Uffiċjali tal-Pulizija u gwardjani tat-traffiku għandu
jkollhom is-setgħa li jispezzjonaw il-Blue Badges, u f'każ li wieħed
jonqos milli jippreżenta l-Blue Badge valida mingħajr raġuni
ġustifikata meta jkun mitlub minn kwalunkwe uffiċjal tal-pulizija jew
gwardjan tat-traffiku, dan jammonta għal reat kriminali.

(6) Uffiċjali tal-Pulizija biss għandu jkollhom is-setgħa li
jikkonfiskaw Blue Badge meta din tkun meħtieġa bħala evidenza fi
prosekuzzjoni kriminali.

SKEDA I
DESKRIZZJONI U FACSIMILE TA' BLUE BADGE

Id-deskrizzjoni ta' Blue Badge li tintuża f'Malta hija meħuda mir-
Rakkomandazzjoni tal-Kunsill 98/376/KE tal-4 ta' Ġunju 1998 fuq karta tal-
parkeġġ għal persuni b'diżabilitajiet.

A. Id-dimensjonijiet ġenerali tal-karta tal-parkeġġ li sservi bħala mudell
tal-Komunità għal persuni b'diżabilità għandhom ikunu:

- għoli: 106 mm,

- wisa': 148 mm.

B. Il-kulur tal-karta tal-parkeġġ għandu jkun blu ċar, ħlief għas-simbolu
abjad ta' utent ta' siġġu tar-roti, li għandu jkollu kulur blu skur fl-isfond tagħha.

Ċ. Il-karta tal-parkeġġ għal persuni b'diżabilità għandha tkun miksija bil-
plastik, ħlief għall-ispazju riżervat fejn hemm il-firma tad-detentur fuq in-naħa
tax-xellug fuq wara.

D. Il-karta tal-parkeġġ għal persuna b'diżabilità għandha tkun maqsuma
vertikalment f'żewġ partijiet fuq quddiem kif ukoll fuq wara.

In-naħa tax-xellug fuq quddiem għandu jkollha:

- is-simbolu tal-utent tas-siġġu tar-roti abjad fuq sfond blu skur,

- id-data ta' skadenza tal-karta tal-parkeġġ,

- in-numru tas-serje tal-karta tal-parkeġġ,

- il-firma tal-Kummissarju għad-Drittijiet tal-Persuni b’Diżabilità, kif
ukoll it-titlu tal-istess Kummissarju.

In-naħa tal-lemin ta' fuq quddiem għandu jkun fiha:

- b'tipa skura l-kliem 'Karta għal Parkeġġ għall-Persuni b'Diżabilità'
f'lingwa (lingwi) tal-Istat Membru li joħroġ il-karta; wara spazju xieraq, il-kliem
'Karta għal Parkeġġ' għandhom jidhru f'tipa żgħira b'lingwi oħra tal-Unjoni
Ewropea,

- il-kliem 'MUDELL TAL-KOMUNITÀ EWROPEA' f'lingwa/lingwi tal-
Istat Membru li joħroġ il-karta,

- fl-isfond, il-kodiċi li jiddistingwi l-Istat Membru li ħareġ il-karta tal-
parkeġġ.

Fuq ix-xellug in-naħa ta' wara għandu jkun hemm:

VERŻJONI ELETTRONIKA



A 1281

1. il-kunjom tad-detentur;

2. l-isem (ismijiet) tad-detentur;

3. il-firma tad-detentur jew sinjal awtorizzat, jekk dan ikun permess fil-
leġiżlazzjoni nazzjonali;

4. ir-ritratt tad-detentur.

Fuq il-lemin tan-naħa ta' wara għandu jkun hemm:

1. id-dikjarazzjoni:

'Din il-Blue Badge tagħti d-dritt lid-detentur tagħha biex jipparkja f'postijiet
riservati għall-persuni b'diżabilità';

2. id-dikjarazzjoni:

'Għandha tintuża BISS mid-detentur tagħha';

3. id-dikjarazzjoni:

'Tista' tittieħed lura jekk isir użu ħażin minnha, bħal meta d-detentur tagħha
jippermetti lil persuni oħra jużawha jew inkella tiġi ffalsifikata';

4. id-dikjarazzjoni:

'Jekk tara vettura mingħajr Blue Badge fuq parkeġġ riservat għall-persuni
b'diżabilità tista' ċċempel lill-Pulizija fuq 119';

5. id-dikjarazzjoni:

'F'każ li ssib din il-Blue Badge u mhix tiegħek, mitlub teħodha f'Għassa tal-
Pulizija'.

E. Bl-eċċezzjoni tan-naħa tal-lemin fuq quddiem, il-karti għandhom
jintwerew bil-lingwa (lingwi) tal-Istat Membru li jkun ħareġ il-karta tal-parkeġġ.

SKEDA II
LISTA TA' PAJJIŻI TERZI FEJN JEŻISTI RIKONOXXIMENT 

REĊIPROKU DWAR BLUE BADGES

Blue Badges użati fit-territorju tar-Repubblika ta' Malta għandhom jinħarġu
f'Malta jew fi Stat Membru tal-Unjoni Ewropea jew taż-Żona Ekonomika
Ewropea: iżda Stat taż-Żona Ekonomika Ewropea tfisser l-Iżlanda, il-Prinċipat ta'
Liechtenstein, ir-Renju tan-Norveġja u l-Isvizzera:

Iżda wkoll bid-dispożizzjonijiet tar-Riżoluzzjoni numru 97/4 dwar ir-
Rikonoxximent Reċiproku tal-Badges tal-Parkeġġ għal Persuni bi Żvantaġġi fil-
Mobilità adottata mill-Konferenza Ewropea tal-Ministri tat-Trasport f'Berlin fil-
21-22 ta' April 1997, dan ir-rikonoxximent reċiproku jingħata wkoll lill-Blue
Badges maħruġa fl-Awstralja, fil-Kanada, fil-Ġappun, fil-Korea t'Isfel, fi New
Zealand u fl-Istati Uniti.

SKEDA III
FACSIMILE TA' BLUE BADGE

SKEDA IV
PERSUNI AWTORIZZATI LI JAGĦMLU UŻU MILL-KARTA

1. Il-persuni indikati taħt l-artikolu 13 ta' dan l-Att huma l-uniċi individwi
eliġibbli għall-ħruġ tal-Karta.

2. Il-Karta għandha tintuża biss skont l-artikolu 8 ta' dan l-Att.

3. Kull ksur tad-dispożizzjonijiet ta' dan l-Att għandu jirriżulta
f'konsegwenzi kif stabbiliti f'dan l-Att.

